
Universiti Teknologi 
MARA (UiTM) terus 
memperkukuh jaringan 

kolaborasi antarabangsa dan 
industri, sekali gus membuka 
ruang lebih luas untuk graduan 
melangkah ke persada global.

Pro-Canselor UiTM, Profesor 
Emeritus Dato’ Dr. Hassan 
Said, ketika menyampaikan 
ucapan pada sidang ketiga, 
Istiadat Konvokesyen UiTM 
ke-102, menegaskan bahawa 
UiTM sentiasa komited dalam 
memperluas kerjasama strategik. 

“UiTM sentiasa komited dalam 
memperkukuh kualiti pengajaran, 
penyelidikan, serta memperluas 
jaringan kerjasama strategik di 
dalam dan luar negara,” katanya.

Antara inisiatif utama termasuk 
kolaborasi bersama Naresuan 
University dan Khon Kaen 

University di Thailand, serta 
DreamGP Incorporated di Jepun. 

UiTM turut mengukuhkan 
hubungan dengan rakan 
industri serantau, seperti Jebsen 
and Jessen–Lurgi yang baru 
melancarkan pusat penyelidikan 
dan pembangunan di Malaysia, 
memberi peluang besar kepada 
pelajar Kejuruteraan Kimia dalam 
bidang bioteknologi dan inovasi.

Tidak ketinggalan, Fakulti Sains 
Gunaan memperkukuh peranan 
komuniti melalui program 
SULAM bersama Universitas 
Abdurrab di Indonesia, manakala 
pelajar Fakulti Sains Sukan dan 
Rekreasi diberi peluang menjalani 
latihan industri di Universitas 
Negeri Jakarta.

Hasil daripada kolaborasi 
berterusan itu, UiTM berjaya 
mencatatkan kadar bekerja 

graduan melebihi 90 peratus, 
sekali gus menobatkan universiti 
ini sebagai antara Universiti 
Pilihan Majikan 2025 oleh 
Talentbank.

“Melalui kolaborasi yang 
berterusan, para pelajar dan 
pensyarah mendapat akses kepada 
penyelidikan bertaraf global 
serta pengalaman pembelajaran 
merentas sempadan. UiTM terus 
memperkukuh peranan sebagai 
universiti yang berakar pada 
masyarakat, dan pada masa sama 
melahirkan graduan berdaya 
saing global,” kata beliau dalam 
ucapannya.

